
  
  

इंडियन एसोसिएशन ऑफ पैथोलॉजिस्ट एंड माइक्रोबायोलॉजिस्ट के हरियाणा खंड के पहले
वार्षिक पैथोलॉजी सम्मेलन का आयोजन 

चर्चा में क्यों?
7 अक्तूबर, 2023 को इंडियन एसोसिएशन ऑफ पैथोलॉजिस्ट एंड माइक्रोबायोलॉजिस्ट (आईएपीएम) के नवगठित हरियाणा खंड का पहला वार्षिक पैथोलॉजी
सम्मेलन हरियाणा में फरीदाबाद के कर्मचारी राज्य बीमा निगम चिकित्सा महाविद्यालय एवं अस्पताल में आयोजित किया गया।

प्रमुख बिंदु
सम्मेलन के दौरान कर्मचारी राज्य बीमा निगम के महानिदेशक डॉ. राजेंद्र कुमार ने कहा कि कर्मचारी राज्य बीमा निगम लगभग 13.5 करोड़ सेवा
प्राप्तकर्त्ताओं के साथ विश्व की सबसे बड़ी सामाजिक सुरक्षा योजनाओं में से एक को सफलतापूर्वक संचालित कर रहा है।
उन्होंने इस योजना के लाभार्थियों को मिलने वाली सेवाओं के वितरण में सुधार के लिये कर्मचारी राज्य बीमा निगम द्वारा की गई हालिया प्रौद्योगिकी
आधारित पहल के बारे में चर्चा की।
डॉ. राजेंद्र कुमार ने बताया कि रोगियों के अपॉइंटमेंट के लिये संशोधित एएए+ ऐप, टेलीमेडिसिन की सुविधा हेतु ई-संजीवनी 2.0 ऐप, लाभार्थियों के घरों
पर दवा वितरण व नमूना संग्रह, आसानी से चिकित्सा देखभाल प्रदान करने के उद्देश्य से ईएसआईसी द्वारा कुछ हालिया प्रौद्योगिकी आधारित पहल
की गई हैं।
उन्होंने स्पष्ट किया कि अब योजना के तहत उपलब्ध नकद लाभों का दावा कर्मचारी राज्य बीमा निगम के कार्यालयों में जाने की आवश्यकता के बिना
घर पर बैठे-बैठे ऑनलाइन किया जा सकता है।

